
Pen Jisas agak, “Nɨbi gos mɨker nɨŋɨl ma pɨrɨknɨmɨb. 
Bapi nop nɨŋ dɨpɨm rek, yɨp ak rek nep nɨŋ dɨnɨmɨb.
Bapi yad karɨp ne ak ñɨlɨk mɨgan koŋai nep mɨdeb. Yad 
amɨl kau nɨbep gɨ jɨn gɨnɨgain. Mer ak, nɨb ma apnep.
Yad am kau nɨbep gɨ jɨn gɨl, apɨl nɨbep poŋɨd dɨ dam, 
yad mɨdenɨgain sɨŋak 
nɨbi eip kabsek 
mɨdonɨgabɨn.”



Yad namam nɨbi Jon, Kiŋ cɨn Jisas karɨp ne mɨdɨl, 
nop wög gɨ ñon, bin bɨ okok cɨnop gɨ tɨmel gel, 
gos par ma nɨŋɨl, gos sek mɨdɨl, nop ma 

kɨrɨg gɨl, kɨlɨs yɨb 
gɨlgon ameb. 



Yad God Mɨnɨm ak ag ñɨl, Jisas apɨl mɨnɨm tep 
cɨnop ag mɨseŋ lak mɨnɨm nɨŋɨd nɨbak ag 
ñen, yɨp mɨñ lɨl, dam ñɨg solwara tɨb 

kɨs gak airan 
Patmos sɨŋak lɨlak. 



Nɨb agek nɨŋlɨg gɨ, God Kaun ak apɨl yɨp goŋ lak nɨŋɨl 
yad nɨŋnek, seb kab ar alaŋ sɨŋak bɨ alap sea kiŋ ar 
sɨŋak bɨsɨg mɨdek.



Pen yad nɨŋnek, tap tari tari God gɨ lek ake lɨpal seb 
kab ar alaŋ, lɨm dai ar wagɨn aul, lɨm mok epi, ñɨg 
solwara nab okok magɨlsek kɨmep 
agɨl aglak, “Bɨ sea kiŋ bɨsɨg gɨ 
mɨdeb ak abe, Sipsip Ñɨlɨk ak abe, 
kɨri yɨb ke sek mɨdebir, agɨl, yɨb 
kɨrop mal agon ar amnaŋ.”



“Kɨri melɨk tep ke sek mɨdebir, agɨl, yɨb kɨrop mal agon 
ar amnaŋ. Kɨri kɨlɨs ke yɨb mɨdebir, agɨl, yɨb kɨrop 
mal agon ar amnaŋ,” aglak. 



Pen yad nɨŋɨl nɨŋnek, God gek Taun Kɨb Sɨŋ ak, 
Jerusalem kɨsen nɨb ak, seb kab ar alaŋ sɨŋak nɨb 
aposɨp. Taun Kɨb Sɨŋ nɨbak, bin okok bɨ dɨnɨg, walɨj kɨl 
tep lɨl kod mɨdebal rek ak mɨdek. Pen yad peyɨg nɨŋnek, 
sea kiŋ mɨdek nab sɨŋak nɨb, mɨnɨm kɨb sɨk agɨl 
agak, “Mɨñi 
tɨkɨl, God ne 
ke bin bɨ okok 
eip karɨp gɨ lɨl 
mɨdenɨgab. Ne bin 
bɨ okok eip kɨn 
mɨdenɨgab nɨŋɨl kɨri 
bin bɨ ne mɨdenɨgal. 
God ne ke kɨrop eip mɨdɨl, 
God kɨri mɨdenɨgab.”



Ejol nɨbak, ñɨg komɨŋ magɨl ñeb ak yɨp yomek nɨŋnek. 
Ñɨg aposɨp nɨbak, glas mɨmelɨk gɨp rek mɨmelɨk gɨ 
aposɨp. Ñɨg nɨbak, God eip, Sipsip Ñɨlɨk ak eip, sea kiŋ 
kɨri apɨl mal bɨsɨgpir sɨŋak alaŋ nɨb kɨlam juɨl, taun kɨb 
kanɨb nab sɨŋak amɨl amnak.



Pen God melɨk tep ke yɨb ne mɨmelɨk gɨl, Sipsip Ñɨlɨk 
lam melɨk gɨp rek ak mɨmelɨk gɨl gɨpir rek, taun nɨb sɨŋak 
pɨb takɨn wög alap ma mɨdeb.



God nop asɨk mosɨk gɨp tap ak, taun ñɨlɨk mɨgan nɨbak 
amnɨmel rek ma lɨnɨgab. Bin bɨ god esek sobok gɨl gɨ 
tɨmel yɨb gɨpal okok, taun ñɨlɨk 
mɨgan nɨbak amnɨmel rek ma 
lɨnɨgab. Bin bɨ per per nep 
komɨŋ mɨdenɨgal mɨj 
nɨbak eyaŋ, Sipsip Ñɨlɨk 
yɨb kɨrop ñu kɨl tɨknɨgab 
bin bɨ okok nep, taun 
ñɨlɨk mɨgan nɨbak 
amnɨgal.



“Ne udɨn ñɨg udɨn kɨri mɨdeb ak 
magɨlsek lɨg gɨ yoknɨgab. Bin bɨ ma 
kɨmnɨgal; mɨker dek, yɨmɨg gek sɨl 
ma agnɨgal; yur ma dɨnɨgal. Tari 
gɨnɨg: lɨm dai ned nɨb ak bɨr kɨr gɨl 
mɨñi ma mɨdeb,” agak. 



Taun kɨb nɨbak, God nop asɨk mosɨk gɨp tap ak ma 
mɨdeb. God eip, Sipsip Ñɨlɨk ak eip, sea kiŋ kɨri apɨl mal 
ak taun kɨb nab sɨŋak mɨdenɨgab. God bin bɨ ne okok 
nop wög gɨ ñɨlɨg gɨ mɨdenɨgal. Taun kɨb nɨbak, God 
bin bɨ ne okok Sipsip 
Ñɨlɨk mɨlɨk dai ne ak 
nɨŋnɨgal. Sipsip Ñɨlɨk 
yɨb ne ak aun beŋ 
kɨri alaŋ ñu kɨl tɨk 
lek mɨdenɨgab.



Pen yad nɨŋnek, bin bɨ kɨb mɨdɨl kɨmlak okok abe, bin bɨ 
tam okok mɨdɨl kɨmlak okok abe, magɨlsek apɨl sea kiŋ 
wagɨn nɨb sɨŋak warɨk mɨdel nɨŋlɨg gɨ, mɨj ognap tɨg pɨs 
gɨlak. Mɨj alap, bin bɨ kɨri komɨŋ mɨdlɨg gɨ, gɨlak gɨlak rek 
nɨŋɨl, ñu kɨl tɨklak. Mɨj nɨbak tɨg pɨs gɨl, mɨj 
alap tɨg pɨs gɨlak. Mɨj kɨsen nɨb tɨg pɨs 
gɨlak ak, bin bɨ per per komɨŋ 
mɨdenɨgabal yɨb 
kɨri ñu kɨl tɨklak. 



Tɨg pɨs gɨlak nɨŋɨl God ne bin bɨ kɨmlak okok tap 
tari tari gɨlak ak nɨŋɨl, mɨnɨm tɨg bɨlokɨl, kɨrop nonɨm lak.
Pen bin bɨ per per komɨŋ mɨdenɨgal okok yɨb kɨri ñu kɨl 
tɨklak mɨj nɨbak, bin bɨ an an yɨb kɨri mɨj nɨbak ma 
mɨdek, God agek, kɨrop magɨlsek ak 
rek nep dam mab mɨlaŋ yɨneb 
cöb eyaŋ dɨ yoklak.



God Kaun ak abe, Bin Bɨ dɨnɨgab Bin nɨbak abe, kɨri mal 
“Owan e!” agebir. Bin bɨ mɨnɨm nɨb aul nɨŋenɨgal okok 
ak rek nep, “Owan e!” agnɨmel. Nɨbi bin bɨ ñɨg nen gɨp 

okok magɨlsek owɨm! Apɨl, ñɨg komɨŋ magɨl ñeb ak 
yokop dɨl ñɨŋɨm. 

God bin bɨ karɨp lɨm wagɨn aul mɨdebal 
okok kɨrop mɨdmagɨl yɨb lɨl, Ñɨ ne nokɨm 
yɨb ak kɨrop nen agɨl ñak. Nɨb ak, bin bɨ 

an an Ñɨ ne nɨbak nop nɨŋ dɨnɨgal 
          okok, kɨrop komɨŋ per mɨdep 
             magɨl ak ñek, kɨmɨl ma 
                      kɨr gɨnɨgal.



Rom 3:23
Cɨn bin bɨ magɨlsek tap si tap tɨmel gɨpɨn rek, God 

melɨk magɨl tep ne ñɨb dɨjɨn rek ma lɨp ak pen
 

Rom 6:23
Tap si tap tɨmel gep ar ak gɨ damɨl, saj dɨl kɨmnɨgabɨn; 
pen Bɨ Kɨb cɨn Jisas Krais eip jɨm ñɨl mɨdenɨgabɨn ak, 
God cɨnop komɨŋ per mɨdep magɨl ak yokop ñɨnɨgab.

 
Hibru 9:27

Bin bɨ okok magɨlsek mɨnek nokɨm yɨb kɨmɨl, 
kɨsen mɨnɨm kɨb ak nɨŋnɨgal rek,



Epesas 2:8,9
God nɨbep yɨmɨg nɨŋɨl dɨ komɨŋ yokɨp. Krais mɨnɨm tep ak 

nɨŋ dɨpek ak me, ne nɨg gak. Pen nɨbi Krais nɨŋ dem nɨbep 
dɨp ak, kɨlɨs cɨn ke gon cɨnop dɨp, agɨl ma agnɨmɨb. God ne 

nep nɨbep tap tep ak yokop ñɨb.
Nɨbi Krais nɨŋ dem nɨbep dɨp ak, nɨbi tap tep alap ma gɨpek. 

Nɨb ak, yɨb nɨbi ke agem ar amnɨmɨŋ rek ma lɨp.

Rom 10:9,10
Nɨb ak, God gek Jisas warɨkɨp, agɨl gos ak nɨŋ mɨdɨl, “Jisas 
ne Bɨ Kɨb yad,” mɨseŋ agnɨgabɨm ak, God nɨbep bin bɨ asɨŋ 
ma mɨdeb yad, agɨl, nɨbep dɨ komɨŋ yoknɨgab. Pen tari, nɨbi 
gos mɨdmagɨl nab nɨbi adaŋ mɨnɨm tep ne nɨŋ dɨnɨgabɨm ak, 
God nɨbep bin bɨ asɨŋ ma mɨdeb yad agnɨgab. Meg mɨgan 
nɨbi mɨnɨm tep nɨbak agɨl, bin bɨ okok mɨseŋ ag ñɨnɨgabɨm 

ak, God nɨbep dɨ komɨŋ yoknɨgab.



John 3:16,17
God bin bɨ karɨp lɨm wagɨn aul mɨdebal okok kɨrop mɨdmagɨl 
yɨb lɨl, Ñɨ ne nokɨm yɨb ak kɨrop nen agɨl ñak. Nɨb ak, bin bɨ 

an an Ñɨ ne nɨbak nop nɨŋ dɨnɨgal okok, kɨrop komɨŋ per 
mɨdep magɨl ak ñek, kɨmɨl ma kɨr gɨnɨgal. God Ñɨ ne ag 

yokak ak, bin bɨ okok kɨrop mɨnɨm kɨb agnɨmɨŋ, agɨl, ma ag 
yokak; bin bɨ okok dɨ komɨŋ yoknɨmɨŋ, agɨl, ag yokak. 

1 John 5:11-13
Mɨnɨm nɨŋɨd ak nɨg gɨl mɨdeb: God ne komɨŋ per mɨdep 
magɨl ak cɨnop ñɨb; komɨŋ per mɨdep magɨl ak Ñɨ ne eip 
mɨdeb. God Ñɨ ne kɨrop eip mɨdeb bin bɨ okok, per per 

komɨŋ mɨdep magɨl ak bɨr dɨpal; pen God Ñɨ ne kɨrop eip 
ma mɨdeb bin bɨ okok, per per komɨŋ mɨdep magɨl ak ma 

dɨpal. Nɨbi Jisas ne God Ñɨ ne ak agɨl gos nɨpɨm bin bɨ 
okok, per per mɨdenɨgabɨm ak nɨŋ tep gɨnɨmɨb, 

agɨl, yad mɨnɨm nɨbaul nɨbep ñu kɨl tɨkebin. 

